
RAQAMLI IQTISODIYOT SHAROITIDA KORXONALARDA BUXGALTERIYA 

HISOBINI TASHKIL ETISH VA TAKOMILLASHTIRISH: ANDIJON VILOYATI 

MISOLIDA 

Аnnоtаtsiyа: Mazkur maqolada raqamli iqtisodiyot sharoitida korxonalarda buxgalteriya 

hisobini tashkil etish va takomillashtirish masalalari Andijon viloyati misolida tadqiq etilgan. 

Raqamli texnologiyalar, ERP tizimlari va elektron hujjat aylanishining buxgalteriya hisobi 

samaradorligiga ta’siri tahlil qilingan. Shuningdek, buxgalteriya hisobini raqamlashtirishning 

asosiy muammolari aniqlanib, uni takomillashtirish bo‘yicha amaliy takliflar ishlab chiqilgan. 

Kаlit sо’zlаr:  raqamli iqtisodiyot, buxgalteriya hisobi, raqamlashtirish, elektron hujjat 

aylanishi, ERP tizimi, buxgalteriya axborot tizimi, avtomatlashtirish, moliyaviy hisobot. 

 

ОРГАНИЗАЦИЯ И СОВЕРШЕНСТВОВАНИЕ БУХГАЛТЕРСКОГО УЧЁТА НА 

ПРЕДПРИЯТИЯХ В УСЛОВИЯХ ЦИФРОВОЙ ЭКОНОМИКИ: НА ПРИМЕРЕ 

АНДИЖАНСКОЙ ОБЛАСТИ 

 

Лутфуллаева Гульшаной 

Магистр по специальности «Экономика» 

E-mail: gulshanoylutfullaeva1805@gmail.com   

 Аннотация: В данной статье исследованы вопросы организации и 

совершенствования бухгалтерского учёта на предприятиях в условиях цифровой 

экономики на примере Андижанской области. Проанализировано влияние цифровых 

технологий, ERP-систем и электронного документооборота на эффективность 

бухгалтерского учёта. Также выявлены основные проблемы цифровизации 

бухгалтерского учёта и разработаны практические предложения по его 

совершенствованию. 

 Ключевые слова: цифровая экономика, бухгалтерский учёт, цифровизация, 

электронный документооборот, ERP-система, бухгалтерская информационная система, 

автоматизация, финансовая отчётность. 

 

ORGANIZATION AND IMPROVEMENT OF ACCOUNTING IN ENTERPRISES 

UNDER THE CONDITIONS OF THE DIGITAL ECONOMY: THE CASE OF ANDIJAN 

REGION 

 

Gulshаnоy Lutfullаyevа 

Mаster’s Degree in Ecоnоmics 

E-mail: gulshanoylutfullaeva1805@gmail.com    

Аbstrаct: This article examines the issues of organizing and improving accounting in 

enterprises under the conditions of the digital economy, using the Andijan Region as a case 

study. The impact of digital technologies, ERP systems, and electronic document management on 

the efficiency of accounting is analyzed. The main challenges of accounting digitalization are 

also identified, and practical recommendations for its improvement are developed. 

Keywоrds: digital economy, accounting, digitalization, electronic document management, 

ERP system, accounting information system, automation, financial reporting. 

 

Kirish 

Bugungi kunda raqamli iqtisodiyotning jadal rivojlanishi korxonalar faoliyatini tashkil 

etish va boshqarishning barcha yo‘nalishlariga, shu jumladan buxgalteriya hisobi tizimiga ham 

sezilarli ta’sir ko‘rsatmoqda. An’anaviy qog‘oz shaklidagi hujjatlar, qo‘lda hisob-kitob qilish va 

ma’lumotlarni turli axborot manbalaridan alohida yig‘ish amaliyoti zamonaviy xo‘jalik 

yurituvchi subyektlarning axborotga bo‘lgan ehtiyojini to‘liq qondira olmaydi. Shu sababli 

buxgalteriya hisobini raqamlashtirish, avtomatlashtirish va korxonaning boshqa funksional 

bo‘linmalari bilan integratsiyalash bugungi kunning muhim vazifalaridan biriga aylanmoqda. 

O‘zbekiston Respublikasida raqamli iqtisodiyotni rivojlantirish davlat siyosatining ustuvor 

yo‘nalishlaridan biri hisoblanadi. Jumladan, O‘zbekiston Respublikasi Prezidentining 2020-yil 5-

oktabrdagi PF-6079-sonli Farmoni bilan tasdiqlangan “Raqamli O‘zbekiston — 2030”[1] 

strategiyasida iqtisodiyot tarmoqlari va davlat boshqaruvi tizimining jadal raqamli rivojlanishini 

ta’minlash bo‘yicha ustuvor vazifalar belgilangan. Mazkur strategiya mamlakatda raqamli 

texnologiyalarni keng joriy etishning muhim institutsional asosini shakllantirdi. 

Shuningdek, O‘zbekiston Respublikasi Prezidentining 2020-yil 28-apreldagi PQ-4699-son 

“Raqamli iqtisodiyot va elektron hukumatni keng joriy etish chora-tadbirlari to‘g‘risida”[2] gi 

qarorida ishlab chiqarishni boshqarishda axborot tizimlarini joriy qilish, moliyaviy-xo‘jalik 

faoliyatida hisobot yuritishda dasturiy mahsulotlardan keng foydalanish hamda texnologik 

jarayonlarni avtomatlashtirish raqamli iqtisodiyotni rivojlantirishning muhim yo‘nalishlari 

sifatida belgilangan. 

2026-yil 16-fevraldagi PF-21-son Farmon bilan “O‘zbekiston — 2030” strategiyasi yangi 

bosqichga olib chiqilib, strategik maqsadlarga erishishni monitoring qilish jarayonlarini to‘liq 

raqamlashtirish va samaradorlik ko‘rsatkichlarini ma’lumotlar asosida baholashga alohida e’tibor 

qaratildi. Mazkur yondashuv korxonalarda ham ishonchli, tezkor va raqamli buxgalteriya 

axborot tizimini shakllantirish zaruratini kuchaytiradi. 

Buxgalteriya hisobining huquqiy asoslari O‘zbekiston Respublikasining “Buxgalteriya 

hisobi to‘g‘risida”gi Qonuni bilan belgilanadi. Qonunning asosiy maqsadi buxgalteriya hisobini 

tashkil etish, yuritish va hisobot tuzish sohasidagi munosabatlarni tartibga solishdan iborat. 

Andijon viloyati misolida mazkur masalaning dolzarbligi yanada yaqqol namoyon bo‘ladi. 

2025-yil 1-may holatiga viloyatda fermer va dehqon xo‘jaliklaridan tashqari 26 371 ta korxona 

va tashkilot faoliyat yuritgan bo‘lib, ularning 20 933 tasi kichik tadbirkorlik subyektlari 

hisoblangan. Bu kichik tadbirkorlik subyektlarining jami korxona va tashkilotlar tarkibidagi 

ulushi qariyb 79,4 foizni tashkil etganini ko‘rsatadi. 

Shu sababli Andijon viloyatida korxonalar sonining ko‘pligi, kichik biznes subyektlarining 

yuqori salmog‘i va iqtisodiy faoliyatning turli yo‘nalishlarda rivojlanishi buxgalteriya hisobini 

zamonaviy raqamli texnologiyalar asosida tashkil etish masalasini ilmiy va amaliy jihatdan 

o‘rganishni talab etadi. 

 

Tаdqiqоt metоdоlоgiyаsi 

Mazkur tadqiqotda raqamli iqtisodiyot sharoitida korxonalarda buxgalteriya hisobini 

tashkil etish va takomillashtirishning nazariy hamda amaliy jihatlarini o‘rganishda kompleks 

yondashuv qo‘llanildi. Tadqiqotda Andijon viloyati  statistika boshqarmasi ma’lumotlari, 

me’yoriy-huquqiy hujjatlar va ilmiy adabiyotlardan foydalanildi. Empirik, tizimli va taqqoslash 

usullari asosida Andijon viloyati korxonalarida buxgalteriya hisobini raqamlashtirish holati, 

uning samaradorligi va mavjud muammolari tahlil qilindi. Induksiya va deduksiya usullari 

asosida raqamli texnologiyalarni buxgalteriya hisobiga joriy etishning ustuvor yo‘nalishlari 

aniqlanib, ilmiy-amaliy taklif va tavsiyalar ishlab chiqildi. 

 

Аdаbiyоtlаr shаrhi 

Buxgalteriya hisobini raqamlashtirish va zamonaviy axborot texnologiyalaridan 

foydalanish masalalari xorijiy olimlarning tadqiqotlarida keng o‘rganilgan. 

 Aguiar va Gouveia “Raqamli transformatsiyaning buxgalteriya sohasidagi rivojlanishini 

tizimli adabiyotlar sharhi asosida tadqiq etib, raqamli texnologiyalar buxgalteriya hisobining 

mazmuni, tashkil etilishi va mutaxassislarning kasbiy kompetensiyalariga ta’sir 

ko‘rsatayotganini ta’kidlagan”[3].  

Bhimani va Willcocks esa raqamlashtirish, Big Data, biznes-analitika va bulutli 

texnologiyalarning buxgalteriya axborotlarini shakllantirish hamda moliyaviy boshqaruv 

jarayonlariga ta’sirini o‘rgangan. Shuningdek, zamonaviy xorijiy tadqiqotlarda sun’iy intellekt, 

blokcheyn va boshqa raqamli texnologiyalarning hisob jarayonlariga integratsiyasi, shuningdek, 

buxgalterlarning yangi texnologik bilim va ko‘nikmalarni egallashi zarurligi qayd etilgan. 

Umuman olganda, xorijiy tadqiqotlar raqamlashtirishni buxgalteriya hisobining tezkorligi, 

axborot sifati va tahliliy imkoniyatlarini oshiruvchi muhim omil sifatida baholaydi. 

MDH mamlakatlari, xususan, Rossiya olimlari tadqiqotlarida ham raqamli iqtisodiyot 

sharoitida buxgalteriya hisobini avtomatlashtirish va axborot tizimlarini takomillashtirish 

masalalariga alohida e’tibor qaratilgan. Yevsyukova va Yuryeva “raqamli iqtisodiyot sharoitida 

bulutli texnologiyalar, blokcheyn va boshqa zamonaviy vositalardan foydalanish imkoniyatlarini 

o‘rganib, ularning buxgalteriya hisobining samaradorligini oshirishdagi ahamiyatini 

ko‘rsatgan”[4]. 

 N.V.Chernovanova va S.I.Axmanova esa “buxgalteriya hisobini avtomatlashtirishda 

dasturiy mahsulotlarni tanlash, mavjud axborot tizimlari bilan integratsiyalash va xalqaro 

moliyaviy hisobot standartlariga moslashtirish masalalarini tadqiq etgan”[5]. Mazkur tadqiqotlar 

raqamlashtirish jarayonini faqat texnik yangilanish sifatida emas, balki hisob siyosati, ichki 

nazorat va boshqaruv tizimlari bilan uzviy bog‘liq kompleks jarayon sifatida qarash lozimligini 

ko‘rsatadi. 

Mahalliy olimlarning tadqiqotlarida ham buxgalteriya hisobini raqamlashtirishning nazariy 

va amaliy jihatlariga e’tibor tobora kuchayib bormoqda. I.Ochilov raqamli texnologiyalar, 

avtomatlashtirish, sun’iy intellekt, bulutli texnologiyalar va blokcheynning buxgalteriya hisobiga 

ta’sirini o‘rgangan. Chinberdiev buxgalteriya hisobi va auditni raqamlashtirishning nazariy 

asoslarini hamda raqamli texnologiyalarning moliyaviy nazorat samaradorligiga ta’sirini tadqiq 

etgan. N.Y.Avilov esa “O‘zbekiston sharoitida ERP tizimlari, sun’iy intellekt va blokcheyn 

texnologiyalarining buxgalteriya va audit jarayonlaridagi o‘rnini tahlil qilib, kadrlar, infratuzilma 

va moliyaviy imkoniyatlar bilan bog‘liq muammolarni ko‘rsatgan”[6].  

Yuqoridagi tadqiqotlar tahlili shuni ko‘rsatadiki, buxgalteriya hisobi an’anaviy hisob-kitob 

tizimidan integratsiyalashgan raqamli axborot tizimiga aylanib bormoqda. Biroq O‘zbekiston, 

xususan, Andijon viloyati korxonalarida buxgalteriya hisobini raqamlashtirishning tashkiliy-

uslubiy jihatlarini hududiy sharoitlar bilan bog‘lagan holda kompleks o‘rganish masalasi 

yetarlicha tadqiq etilmagan. Shu jihatdan mazkur tadqiqot Andijon viloyati korxonalarida 

buxgalteriya hisobini raqamlashtirishning mavjud holati, muammolari va uni takomillashtirish 

yo‘nalishlarini aniqlashga qaratilgan. 

 

Tаhlil vа nаtijаlаr 

Andijon viloyati O‘zbekiston Respublikasining iqtisodiy jihatdan faol, ishlab chiqarish va 

tadbirkorlik salohiyati yuqori bo‘lgan hududlaridan biri hisoblanadi. Viloyatda sanoat, savdo, 

xizmat ko‘rsatish, qurilish, qishloq xo‘jaligi, transport va boshqa iqtisodiy tarmoqlarda ko‘plab 

xo‘jalik yurituvchi subyektlar faoliyat olib boradi. Ayniqsa, kichik biznes va xususiy 

tadbirkorlikning keng rivojlangani hudud iqtisodiy faolligining muhim omillaridan biri sanaladi. 

Korxonalar va tadbirkorlik subyektlarining ko‘pligi ishlab chiqarish hajmining oshishi, yangi ish 

o‘rinlarining yaratilishi, aholi daromadlarining ko‘payishi hamda mahalliy bozorning 

kengayishiga xizmat qilmoqda. 

Shu bilan birga, viloyat iqtisodiyotining tarmoqlar bo‘yicha diversifikatsiyalashgani 

moliyaviy resurslarga, jumladan, bank kreditlariga bo‘lgan talabning barqaror shakllanishiga 

zamin yaratadi. Sanoat korxonalari, fermer va dehqon xo‘jaliklari, savdo va xizmat ko‘rsatish 

subyektlari faoliyatini kengaytirish, aylanma mablag‘larni to‘ldirish, zamonaviy texnologiyalarni 

joriy etish va investitsiya loyihalarini amalga oshirish uchun moliyalashtirish manbalariga 

ehtiyoj sezadi. Shu nuqtai nazardan, Andijon viloyatida kreditlash amaliyoti, ayniqsa, raqamli 

kreditlash va zamonaviy skoring mexanizmlarini rivojlantirish hududdagi tadbirkorlik faolligini 

qo‘llab-quvvatlash hamda moliyaviy xizmatlardan foydalanish imkoniyatlarini kengaytirishda 

muhim ahamiyat kasb etadi. 

Andijon viloyati statistika boshqarmasining ma’lumotlariga ko‘ra, 2025-yilning yanvar-

aprel oylarida viloyatda sanoat ishlab chiqarish hajmi 30,2 trln so‘mni tashkil etgan va fizik hajm 

indeksi 107,2 foiz bo‘lgan. Shu davrda qurilish ishlari 3,7 trln so‘m, chakana savdo tovar 

aylanmasi 8,5 trln so‘m, bozor xizmatlari hajmi esa 14,4 trln so‘mni tashkil etgan.  

Bu ko‘rsatkichlar hududda xo‘jalik operatsiyalari hajmining katta ekanligini va mazkur 

operatsiyalarni o‘z vaqtida, to‘g‘ri hamda ishonchli hisobga olish uchun zamonaviy buxgalteriya 

axborot tizimlariga ehtiyoj yuqoriligini ko‘rsatadi. 

1-jаdvаl 

Asosiy ko‘rsatkichlar  2025-yilning yanvar-aprel oylarida[7] 

Sanoat ishlab chiqarishi 

30,2 trln so‘m 

Sanoat fizik hajm indeksi 

107,2 % 

Tashqi savdo aylanmasi 

1,2 mlrd $ 

Korxona va tashkilotlar 

26 371 ta 

Kichik tadbirkorlik subyektlari 

20 933 ta 

Kichik tadbirkorlik ulushi 

79,4 % 

Qiymat ko‘rsatkichlari (trln so‘m)  

 
 

Andijon viloyatida korxona va tashkilotlar sonining ko‘pligi, kichik tadbirkorlik 

subyektlarining yuqori ulushi va sanoat, savdo hamda xizmatlar hajmining o‘sib borishi 

buxgalteriya axborotlariga bo‘lgan talabni oshirmoqda. 2025-yil yanvar-aprel oylarida viloyat 

sanoat ishlab chiqarishining 30,2 trln so‘mga yetgani va bozor xizmatlari hajmining 14,4 trln 

so‘mni tashkil etgani xo‘jalik operatsiyalari ko‘lami kengligini ko‘rsatadi. 

Shunday sharoitda buxgalteriya hisobini faqat yakuniy moliyaviy hisobotni shakllantiruvchi 

tizim sifatida ko‘rish maqsadga muvofiq emas. Buxgalteriya axborot tizimi korxonaning barcha 

xo‘jalik jarayonlari to‘g‘risidagi ma’lumotlarni yig‘uvchi, qayta ishlovchi, nazorat qiluvchi va 

tahlil qiluvchi tizimga aylanishi lozim. 

Tadqiqot natijalari shuni ko‘rsatadiki, raqamlashtirishning eng katta samarasi alohida 

buxgalteriya dasturini avtomatlashtirishdan emas, balki korxonaning barcha asosiy biznes 

jarayonlarini yagona axborot makoniga birlashtirishdan kelib chiqadi. 

Bunda ERP tizimlarining imkoniyatlari ayniqsa muhimdir. Xalqaro ilmiy adabiyotlarda ham 

ERP tizimlari buxgalteriya axborot tizimlarini loyihalash va joriy etish bo‘yicha tadqiqotlarda 

eng ko‘p uchraydigan yo‘nalishlardan biri sifatida ko‘rsatilgan. 

Shuningdek, raqamlashtirish jarayonida xodimlarni tayyorlash, ichki nazorat, axborot 

xavfsizligi va boshqaruv jarayonlarini qayta tashkil etish masalalariga ham alohida e’tibor berish 

lozim. Texnologiyaning o‘zi mavjud muammolarni avtomatik ravishda bartaraf etmaydi. 

Aksincha, noto‘g‘ri tashkil etilgan biznes jarayonlarini avtomatlashtirish mavjud muammolarni 

yanada tezlashtirishi mumkin. 

Shu sababli Andijon viloyati korxonalarida raqamli buxgalteriya tizimini joriy etish “dastur sotib 

olish” emas, balki buxgalteriya hisobini tashkil etishning yangi modeliga o‘tish jarayoni sifatida 

qaralishi kerak. 

ERP — Enterprise Resource Planning tizimlari korxonaning turli funksional 

yo‘nalishlarini yagona axborot muhitiga birlashtirish imkonini beradi. 

Korxona uchun optimal ERP tizimi quyidagi modullarni o‘zaro bog‘lashi mumkin: 

№ Modul Buxgalteriya uchun ahamiyati 

1 Xarid Yetkazib beruvchilar va xarid operatsiyalarini hisobga olish 

2 Ombor Tovar va materiallar qoldig‘ini nazorat qilish 

3 Sotuv Tovar va materiallar qoldig‘ini nazorat qilish 

4 Ishlab chiqarish Mahsulot tannarxini shakllantirish 

5 Bank Bank operatsiyalarini hisobga olish 

6 Kassa Naqd pul harakatini nazorat qilish 

7 Asosiy vositalar Amortizatsiya va asosiy vositalar hisobini yuritish 

8 Ish haqi Mehnat haqi va tegishli hisob-kitoblarni avtomatlashtirish 

9 Buxgalteriya Schyotlar, provodkalar va hisobotlarni shakllantirish 

10 Tahlil Moliyaviy va boshqaruv ko‘rsatkichlarini tahlil qilish 

Shu nuqtayi nazardan, ERP tizimini faqat “buxgalteriya dasturi” sifatida emas, balki 

korxonaning yagona boshqaruv-axborot tizimi sifatida ko‘rish lozim. 

 

Xulоsа 

O‘tkazilgan tadqiqot natijalariga ko‘ra, raqamli iqtisodiyot sharoitida buxgalteriya hisobini 

tashkil etish korxonalarning iqtisodiy samaradorligi, moliyaviy shaffofligi va boshqaruv 

qarorlarining sifatini oshirishning muhim omillaridan biri hisoblanadi. 

Andijon viloyati misolida olib borilgan tahlil hududda korxonalar va kichik tadbirkorlik 

subyektlarining salmog‘i yuqori ekanligini ko‘rsatdi. 2025-yil 1-may holatiga viloyatda 26 371 

ta korxona va tashkilot faoliyat yuritgan bo‘lib, 20 933 tasi kichik tadbirkorlik subyektlariga 

to‘g‘ri kelgan. Bu esa buxgalteriya hisobini raqamlashtirish masalasini ayniqsa kichik va o‘rta 

biznes subyektlari uchun dolzarb ekanligini ko‘rsatadi. 

Tadqiqot asosida quyidagi ilmiy-amaliy xulosalar shakllantirildi: 

- Buxgalteriya hisobini raqamlashtirish faqat buxgalteriya dasturini joriy etish bilan 

cheklanmasligi kerak. U korxonaning xarid, ombor, ishlab chiqarish, sotuv, bank, kassa va 

boshqa jarayonlari bilan integratsiyalashgan bo‘lishi lozim. 

- Elektron birlamchi hujjatlar raqamli buxgalteriya tizimining boshlang‘ich nuqtasi 

hisoblanadi. Birlamchi hujjatlarning elektron shaklda shakllanishi ma’lumotlarning keyingi 

bosqichlarda avtomatik qayta ishlanishiga imkon beradi. 

- ERP tizimlaridan foydalanish buxgalteriya hisobini takomillashtirishning istiqbolli 

yo‘nalishidir. Bunday tizimlar korxonaning turli bo‘linmalaridagi ma’lumotlarni yagona axborot 

bazasiga birlashtirish imkonini beradi. 

- Raqamli ichki nazorat mexanizmlarini rivojlantirish zarur. Elektron tizimda 

foydalanuvchi huquqlarini boshqarish, operatsiyalar tarixini saqlash, ombor qoldiqlarini nazorat 

qilish va hujjatlarning to‘liqligini tekshirish kabi funksiyalar mavjud bo‘lishi lozim. 

-  Buxgalterlarning raqamli kompetensiyasini oshirish muhim. Zamonaviy buxgalter faqat 

hisob registrlarini yurituvchi mutaxassis emas, balki raqamli axborot tizimlari bilan ishlay 

oladigan, iqtisodiy tahlilni amalga oshiradigan va boshqaruv qarorlarini axborot bilan 

ta’minlaydigan mutaxassis bo‘lishi kerak. 

- Raqamlashtirish samaradorligini aniq ko‘rsatkichlar asosida baholash lozim. 

Avtomatlashtirish darajasi, hujjatlarni qayta ishlash vaqti, hisobot tayyorlash muddati, xatolar 

soni, mehnat xarajatlari va iqtisodiy samara kabi ko‘rsatkichlardan foydalanish maqsadga 

muvofiq. 

